


IF YU WAAHN FRII FUUD AR KOT PRAIS FUUD INA SKUUL, DIS A OU YU FI GET I
Yu fi ful out dis ya faam if yu waahn yu pikni get frii fuud ar kot prais fuud. Du, chrai ful it out di sed wie wi tel yu fi dwiit. Yu dis afi ful out wan dege-dege faam.  A dis wan faam iivn if di pikni dem ina yu ous go difrant-difrant skuul ina di siem [School District]. Yu afi rait dong evriting wi aks yu pan dis faam ya, fi shuo se yu pikni fi get frii fuud ar kot prais fuud. Yu fi du we wi se fi du, wan bi wan, siem wie ou wi se fi dwiit. Wi wi tel yu we fi du pan di faam. Siem taim, yu fi du we wi tel yu se yu mos du. Dat de wie, yu kyaahn miks op. [School/school district contact here; phone and email preferred]. 
YU FI FUL OUT DI FAAM WID PEN (NO YUUZ PENSL) AN MEK SHUOR SE WEN YU RAIT YU RAIT KLIER
	NOMBA 1: RAIT DONG EVRIBADI WE LIV INA YU OUS WE A LIKL PIKNI, AR BIG PIKNI WE GO SKUUL, AAL OP TU GRIED 12

	Tel wi omoch biebi an pikni we go a skuul, a liv ina yu ous. It NO mata if yu an dem a fambli ar nat.
Uu niem mi mos rait dong ya so? Du, mek shuor evri biebi AR pikni we go a skuul op tu Gried 12 an we a liv ina yu ous niem rait dong:
· Pikni op tu 18 ierz AN we di big piipl dem we liv ina di ous a tek dem moni main;
· Pikni we yu a main fi di govament, ar pikni we no av dem uona plies fi liv an a kach wid yu, ar pikni we ron wie fram dem uona yaad
· Pikni an yuut we go a skuul ina dis ya Skuul Dischrik, [ school/school system here ] no mata dem iej.

	A) Rait dong evri wan a d pikni dem niem: Rait dong pan di faam evri pikni niem, wan bi wan. Evri pikni niem fi rait dong ina wan difrant lain. Wen yu a rait dong di niem dem, evri leta fi go ina it uona baks. Yu fi tap wen no muor spies no de. If muor pikni de we niem kyaahn uol pan di lain dem we de pan di faam, rait dong di niem dem fi di res a pikni pan wan neda piepa, an put iin pan dat de piepa evriting we di faam a aks bout di pikni dem.
	B) Di pikni go a [ name of school/school system here ]? Yu fi maak ‘Yes’ ar ‘Nuo’ anda di kalom wich paat ‘Skuul Pikni’ rait pan i, fi se wich a di pikni dem [name of school/school district here ]. If yu rait dong ‘Yes’, maak dong wich gried di pikni de ina, ina a di rait-an kalom we maak ‘Gried’ pan tap.  
	C) Yu av eni pikni we a no fi yu, bot yu bring dem op siem wie? If eni a di pikni dem a pikni we yu bring op, maak di ‘Pikni We Smadi Maini’ baks saida di pikni niem. If a ONGGL dem ya pikni yu a sen iin dis faam fa, aafta yu don NOMBA 1, go a NOMBA 4.
Dem ‘Pikni we Smadi a Main’ we liv wid yu, fi dem niem afi rait dong se dem liv ina yu ous. If yu a sen iin fi dem ya plos ada pikni tu, go a Nomba 3.
	D) Eni a di pikni dem yu tek iin kom liv wid yu ina yu ous sieka dem no av dem uona plies fi liv, ar dem a chravl faar fram wich paat dem liv ar dem ron we fram dem ? If yu beliiv se eni pikni we niem rait dong pan dis ya paat a di faam no av no ous, a chravl ar ron we, yu fi maak di ‘No Av Ous, A Chravl, Ronwe’ baks neks tu dem niem.


	NOMBA 2: ENI SMADI INA YU OUS A GET ELP FRAM SNAP (DI FIIDN PRUOGRAM), FRAM TANF (DI ELP OUT PRUOGRAM) AR FDPIR (DI FUUD FI INDYAN REZAVIESHAN PROUGRAM)? 

	If yuu ar eni smadi ina yu ous a get elp fram wan a dem pruogram ya, yu pikni dem kyan iit di fuud we shier out a skuul an yu no afi pie.
· Rait iin rait ya so wich Stiet SNAP yu a diil wid [insert State SNAP here].
· Rait iin rait ya so wich Stiet TANF yu a diil wid [insert State TANF here].
· (FDPIR/ Di Fuud fi Indyan Rezavieshan Pruogram).

	A)  If nobadi ina yu ous no get elp fram non a dem pruogram ya:
· No bada wid NOMBA 2 an go a NOMBA 3
	B)  If enibadi we liv ina yu ous a get elp fram wan a dem pruogram ya:
·  Rait dong yu SNAP, TANF ar FDPIR kies nomba. If yu a diil wid muor dan wan a dem, yu fi dis rait dong di kies nomba fi wan. [State/local agency contacts here].
· Go a NOMBA 4.


	NOMBA 3: OMOCH MONI PIIPL INA YU OUS WOK FA

	Ou mi kyan shuo omoch moni mi wok fa?
· Pan di bak paat a dis ya faam, yu wi si tuu chaat we niem “Big Piipl: Wich Paat Dem Get Dem Moni Fram?” an “Pikni: Wich Paat Dem Get Dem Moni Fram?” Yuuz dem ya chaat fi elp yu nuo se if moni a kom iin a di ous we yu fi mek wi nuo bout.
· Yu fi DIS tel wi bout di FUL MONI we kom ina di ous. Wen yu rait dong di moni we kom iin, no tek out notn fi taks an dem de sitn.
· Di ful moni a aal di moni we kom iin bifuor yu tek out taks.
· Nof piipl tingk se “ful” moni a aal di moni we dem kyan kyari go a dem yaad go spen. Dem figet di taks. Ful moni a aal di moni yu wok fa, bifuor taks an inshuorans an aal dem de sitn tek out fram yu pie.  
· Wen yu riid di faam, it a go aks yu bout wich an wich plies yu get moni fram. If yu no get no moni fram de, yu fi maak “0” ina di baks we de de fi evri plies dem aks yu bout. Eni baks we yu lef emti ar yu no maak ina, wi a go diil wid it laik if yu did rait iin wan naat (0). If yu rait iin ‘0’ ar lef eni a di baks dem emti, yu a komit yuself se yu nuo se no moni naa kom iin fi rait dong. If di afisa dem ina fi yu ierya main gi dem se di moni we kom ina yu ous a no we rait dong pan di faam, dem a go chek out fi si if di moni we rait dong pan di faam karek ar if i rang . 
· Fi evri plies we yu moni kom fram, maak di baks dem pan di rait said fi tel wi omoch taim yu get dat de moni.

	3.A. TEL WI OMOCH MONI KOM IIN FI DI PIKNI DEM

	A)  Yu fi tel wi bout aal di moni we kom iin fi di pikni dem. Yu afi rait dong di ful moni we kom iin fi AAL di pikni dem we niem rait dong ina NOMBA 1 se dem liv ina yu ous. Yu fi rait it ina di baks we maak ‘Ful Moni we Kom iin fi Pikni’. Yu onggl fi put iin moni fi we pikni we smadi a main fi di govament if yu a put iin fi get elp fi dem, siem taim yu a put iin fi get elp fi di ada pikni dem.

Wa Moni we Kom iin fi Pikni miin? Moni fi Pikni  a di moni we kom fram outsaid di ous we kom ina di pikni an DAIREK. Ina muos ous, pikni no av no moni kom iina a dem an dairek.

	3.B  RAIT DONG DI MONI WE DI BIG PIIPL DEM BRING IIN

	Uufa niem mi fi rait dong ya so?
· Wen yu a ful op dis paat, du, mek shuor se yu rait dong di niem a EVRI big smadi we liv ina yu ous an we diil wid moni we spen ina di ous. No mata if yu an dem a no fambli an iivn if dem no bring iin no moni, yu fi rait dong dem niem. 
· NO Bada rait dong piipl niem:
· We liv wid yu bot di moni we kom ina di ous no spen pan dem AN dem no bring iin no moni ina di ous
· Pikni we niem don rait dong ina NOMBA 1.

	a) Rait dong di big piipl ina di   ous dem niem: Rait dong dem ya niem ina a di baks dem we maak “Big Piipl Niem (Fos niem, Laas Niem)”. Yu no fi rait dong eni niem we yu don rait dong ina NOMBA 1. If wan pikni niem we rait dong ina NOMBA 1, av moni a kom iin fi dem, yu fi du we dis faam se yu fi du ina NOMBA 3, paat A.
	b) Yu fi rait dong aal di moni yu a wok fa. Rait dong aal di moni yu wok fa ina di ‘Moni Yu Wok Fa’ paat a di faam. Dis a moni yu kalek wen yu du wan jab. If yu wok fi yuself, laik if yu a faama ar ron bizniz, yu fi rait dong di wat-lef aafta yu tek pie yu ekpens an yu taks.

If yu a wok fi yuself, dis a wa yu du: Aal di moni we di bizniz bring iin, yu fi tek out fram dat aal we yu spen fi ron di bizniz. Dat a di wat-lef an a dat yu fi rait dong.  
	c) Rait dong di moni we kom fram govament fi elp out,/ moni we kom iin fram mada ar faada fi main pikni,/ ar, if yu marid an divuors, moni we yu ozban ar waif afi pie yu. Mek shuor se yu memba fi rait dong aal di moni we kom iin fram dem ya. Yu no fi rait dong omoch di elp we kom fram govament wot ina kyash moni if dat de elp NO rait dong pan di chaat. Onggl rait dong di moni we kom iin fi pikni ar fi ozban ar waif we divuors if it a pie sieka wan kuort se it afi pie. 

	d) Rait dong penshan moni an  moni we pie wen yu ritaiya. Yu fi rait dong aal di moni we kom iin, no mata if a penshan moni, moni we kom iin wen yu ritaiya ar moni we kom iin fram no mata we. 
	e) Rait dong omoch piipl liv ina yu ous. Rait dong pan di faam wich paat i maak “Omoch Piipl liv ina di Ous” di nomba a piipl we liv ina di ous. Dis afi bi di siem nomba laik di niem dem we rait dong ina NOMBA 1 an NOMBA 3. If yu figet fi rait dong enibadi we liv ina di ous niem, go bak an put iin dem niem. Memba, yu AFI rait dong aal di piipl we liv ina di ous, kaaz di nomba a piipl we liv de a yuuz fi disaid omoch elp yu kyan get fi di pikni get frii fuud ar kot prais fuud, wen dem de a skuul.  
	f) Rait dong di laas fuor figa dem weina yu Soshal Sikyuuriti Nomba. Wan big smadi we liv ina di ous afi rait dong dem Suoshal Sikyuuriti nomba ina di spies we de pan di faam fi dat. If no big smadi we liv ina di ous no av Suoshal Sikyuurit Nomba, lef di spies emti, an tik di baks pan di rait-an said we se “Tik ya so if no SS# no de”.



	NOMBA 4: OU WI KYAN FAIN YU? / BIG SMADI FI SAIN

	Wan big smadi we liv ina di ous afi sain evri wan a dem faam Wicheva smadi sain da faam ya a komit demself se evriting we rait dong pan da faam ya chruu an a no lai, an se evriting taak out an notn no uol bak. Bifuor yu ful out  dis ya paat a di faam, wi a aks yu fi pliiz mek shuor yu riid we rait dong pan di baak a di faam bout di rait dem we yu av fi yu bizniz no de out a schriit an di rait dem we yu av sieka yu a smadi we liv ina di konchri.

	A) Rait dong hou wi kyan fain yu. Yu fi rait dong di ajres wich paat yu liv nou, ina di paat a di faam we wi aks yu fi rait i dong. Dat a if yu av ajres an yu nuo di ajres. If yu no liv no regyula plies fi liv, dat no miin se yu pikni dem kyaahn get frii fuud ar kot prais fuud wen dem iit a skuul. If yu no waahn fi fi wi yu fuon nomba, ar yu iimiel ajres, yu bi afi dwiit, bot if wi av yu fuon nomba an yu iimiel ajres, it a go muo iiziya fi wi fain yu kwik if we a luk fi yu.

	B) Rait dong yu niem, leta bai leta, an den sain. Wan big smadi we rispans fi ful out dis ya faam afi rait out dem niem. Den, dem afi sain ina di baks we se, ‘Big Smadi fi Sain Ya’. 
	C) Rait dong we diet a tide. Rait di diet ina di spies we de pan di faam fi dat.  
	D) We ries gruup ar ada gruup di pikni dem bilaang tu (Yu no afi tel wi if yu no waahn). Pan di bak paat a di faam, wi a aks yu fi tel wi we ries gruup ar ada gruup di pikni-dem bilaang tu. Dis paat a di faam yu no afi ful op. Yu pikni wi stil av di rait fi get frii fuud ar kot prais fuud iiv if yu no ful out dis ya paat.






